
МАЪЛУМОТ 
 

Марказ ташкил этилганидан ҳозирги кунга қадар соҳа 
мутахассисларини қайта тайёрлаш ва уларнинг малакасини ошириш 
вазифасига мувофиқ, марказда 1391 нафар мутахассис малака оширган 
бўлса, 162 нафар ходим қайта тайёрлашдан (ихтисослик) ўтди. 

Шунингдек, жамоат саломатлиги ва касалликлар профилактикаси 
ҳамда аҳолининг санитария-эпидемиологик осойишталигига оид 
фундаментал ва илмий-амалий тадқиқотларни амалга ошириш 
мақсадида марказда илмий фаолиятга оид давлат дастурлари доирасида 
лойиҳалар танловига давлат буюртмаси (тақдим этиладиган мавзулар) 
шакллантирилган ҳамда Олий таълим, фан ва инновациялар вазирлиги 
ҳамда Инновацион ривожланиш агентлигига тақдим этилган. 

Бундан ташқари, марказда қайта тайёрлаш ва малака ошириш 
жараёнига инновацион технологиялар ҳамда илғор хорижий тажрибани 
жорий этишга мўлжалланган ўқув режаси ва дастурлари тегишли 
тартибда ишлаб чиқилган ва Соғлиқни сақлаш вазирлиги ҳамда Тиббий 
таълимда ўқув ресурсларини яратиш ва ривожлантириш маркази 
томонидан тасдиқланган. Келгусида яратиладиган янги ўқув 
дастурлари Узлуксиз тиббий-фармацевтик таълим портали орқали 
рўйхатдан ўтказиб борилади. Халқаро эътироф этилган 
ташкилотлардан Жанубий Кореянинг халқаро ҳамкорлик агентлиги 
(KOICA) билан ҳамкорликда 144 соатлик “Эпидемиология” 
йўналишидаги малака ошириш курсининг ўқув модуллари қайтадан 
ишлаб чиқилди ва “Соғлиқни сақлаш тизимида статистика” модули 
орқали ўқув-методик ҳужжат янгиланди. Шунингдек, ЖССТнинг 
Лабораториялар етакчилари/раҳбарлари учун глобал дастур (GLLP) 
доирасида “Биохавфсизлик”, “Биоҳимоя”, “Эпидемиологик назорат 
тамойиллари” каби малака ошириш курсининг ўқув модуллари ишлаб 
чиқилди. Бундан ташқари, “Эпидемиологик маълумотларни R-дастури 
ёрдамида таҳлил қилиш” 36 соатлик малака ошириш курси дастури 
ишлаб чиқилди. Ҳозирги кунда ушбу дастурлар бўйича малака ошириш 
курслари белгиланган муддатларда ташкил этиб борилмоқда. Ушбу 
малака ошириш курсларида Санэпидқўм ва унинг тизим 
ташкилотларида фаолият юритаётган профессор-ўқитувчилар ҳамда 
тажрибали амалиётчи мутахассислар маъруза ва амалий 
машғулотларни ўтишмоқда. Шу билан биргаликда 2024 йилда 



мамлакатимизга ташриф буюрган Беларус Республикаси Соғлиқни 
сақлаш вазирлигининг Гигиена илмий амалий институти 
мутахассислари томонидан “Санитария, гигиена ва касб касалликлари 
соҳасидаги актуал муаммоларни ечишда замонавий инновацион 
технологиялар” мавзусида семинар ташкил этилди. Жанубий Кореянинг 
Корея университети ва Чонбук миллий университети профессор-
ўқитувчилари Hyonggin An, Hee-Jung Jee ва Jaewook Choi, шунингдек, 
БМТнинг лойиҳалар бошқармаси UNOPS ташкилоти мутахассислари 
Anne-Christine ва Мирварисова Лобар томонидан “Салоҳиятни ошириш” 
ҳамда “Тренерлар учун тренинг” сессиялари бўйича маҳорат дарслари 
ўтказилди. 

Малака ошириш жараёнини гибрид шаклда олиб бориш мақсадида 
2023-2024 йиллар давомида 36 ва 72 соатлик малака ошириш курслари 
масофадан ўқитиш (online) орқали ташкил этилди ҳамда бутун 
республика бўйича 245 нафар мутахассис малакасини оширди.  
2025 йилда Республика ўлат профилактика маркази ва филиалларининг 
28 нафар мутахассиси 72 соатлик мавзули малака ошириш курсида ўз 
малакасини оширди. Йил якунига қадар яна 100 нафар мутахассисни 
бюджет асосида 36 соатлик малака ошириш курсларида масофадан 
ўқитиш (online) ишлари ташкил этилади. 

Соҳанинг жорий ва истиқболдаги эҳтиёжларини ҳисобга олган 
ҳолда Республика бўйича малака ошириш курслари кўчма (сайёр цикл) 
шаклда амалга оширилди. Ҳозирги кунга қадар, малака ошириш 
курслари Наманган, Сурхондарё, Фарғона, Самарқанд, Қашқадарё, 
Бухоро ва Хоразм вилоятларида “Умумий гигиена”, “Бактериологик 
лаборатория иши” ва “Паразитар касалликлар лаборатор 
диагностикаси” йўналишларида ўтказилди ва умумий ҳисобда 205 
нафар мутахассислар малака оширди. Шунингдек, 2025 йил йил якунига 
қадар Қорақалпоғистон Республикаси, Андижон, Бухоро, Наманган ва 
Қашқадарё вилоятларида малака ошириш курслари кўчма (сайёр цикл) 
шаклда амалга оширилиши режалаштирилган. 

Шу билан биргаликда, турли соҳа ходимларининг санитария 
қоидалари, нормалари ва гигиена нормативлари бўйича малакасини 
ошириш учун UZINFOCOM давлат ташкилоти билан ҳамкорликда 
платформа (https://sanmin.cloudstudy.uz) яратилди ҳамда тўлов-
шартнома асосида малака ошириш жараёнлари йўлга қўйилди. 

Шунингдек, кадрларнинг касбий малакасини узлуксиз ошириш 
жараёнларини мунтазам назорат қилиш ва шахсий ҳисобини юритиш, 
масофадан ўқитиш курсларини ташкил этиш имкониятини 
таъминловчи электрон платформа UZINFOCOM давлат ташкилоти билан 
ҳамкорликда платформа яратилмоқда. 

Бундан ташқари, санитария-эпидемиологик осойишталик ва 
жамоат саломатлиги соҳасида фавқулодда ҳолатларнинг оқибатларини 
бартараф этиш бўйича машқлар ва машғулотлар ўтказиш мақсадида 



ЖССТнинг “Лабораториялар етакчилари/раҳбарлари учун глобал 
дастур” (GLLP) доирасида “Фавқулодда вазиятларни бошқариш” модули 
бўйича “Фавқулодда вазиятларга тайёрлик”, “Фавқулодда вазиятларда 
ҳаракат қилиш” ва “Фавқулодда вазиятлардан кейин тиклаш” 
машғулотлари дастури ишлаб чиқилди. 

Халқаро ҳамкорлик масаласида бир қанча хорижий муассасалар 
билан ҳамкорлик йўлга қўйилди. Жумладан, АҚШ Касалликларни 
таҳлил қилиш маркази (CDAF), Нидерландиянинг Inspektor Research 
Systems BV, Жанубий Кореянинг All in One Bio, Малайзиянинг Universiti 
Malaya, Германиянинг Deggendorf университети, Беларус 
Республикасининг Гигиена илмий-амалий маркази билан ҳамкорлик 
меморандумлари имзоланди ва ҳамкорлик алоқалари йўлга қўйилди. 
Ҳамкорлик алоқалари бўйича онлайн ва офлайн тартибда Universiti 
Malaya ҳамда Гигиена илмий-амалий маркази билан халқаро семинарлар 
ўтказилди. Беларус Республикаси Гигиена илмий-амалий маркази 
ҳамкорлигида 6 соатлик “Санитария, гигиена ва касб касалликларининг 
актуал муаммоларини ҳал қилишда замонавий инновацион 
технологияларининг қўлланилиши” мавзусидаги халқаро семинар 
ўтказилди. Семинарда 124 нафар соҳа ходими ва мутасадди ташкилот 
вакиллари иштирок этишди. Шунингдек, Марказ ва Малайзиянинг 
“Malaya Universiteti” ҳамкорлигида “Инфекцион касалликларнинг тезкор 
микробиологик диагностикаси” мавзусида 100 нафардан ортиқ 
ходимлар иштирок этган халқаро семинар ўтказилди. Бундан ташқари, 
марказда малака ошираётган 75 нафар тингловчи учун жорий йилда 
Қозоғистон Республикаси Қарағанда тиббиёт университетининг илмий 
тадқиқот лабораторияси мудири, т.ф.н. Лавриненко Алена 
Владимировна маърузачилигида “Антимикроб резистентлик” мавзусида 
вебинар ташкил этилди. 
 


